
           ᐱᕙᓪᓕᐊᔪᑦ ᑐᓴᕋᑦᓴᑦ 
 

21 ᐃᓄᐃᑦ ᐱᔭᕇᖅᑐᑦ ᓄᓇᕗᒻᒥ ᐃᓕᓐᓂᐊᖅᑎᑦᓯᔩᑦ ᖁᑦᑎᓐᓂᖅᓴᒥᒃ 
ᐸᐃᑉᐹᖅᑖᖅᑐᑎᒃ 

 
ᐃᖃᓗᐃᑦ, ᓄᓇᕗᑦ (ᔪᓚᐃ 1, 2009) – ᐊᔾᔨᐅᙱᑦᑐᒥᒃ ᐱᔭᕇᖅᑐᖃᖅᑎᓪᓗᒍ ᐃᖃᓗᓐᓂ, 21 ᐃᓄᐃᑦ 
ᐃᓕᓐᓂᐊᖅᑐᓕᕆᓂᕐᒧᑦ ᓯᕗᓕᖅᑏᑦ ᓄᓇᕗᓗᑦᑖᒦᖔᖅᑐᑦ ᐅᓪᓗᒥ ᐱᔭᕇᖅᑲᐅᔪᑦ ᐸᐃᑉᐹᖅᑖᖅᑐᑎᒃ ᖁᑦᑎᓐᓂᖅᓴᒥᒃ 
ᐃᓕᓐᓂᐊᖅᑐᓕᕆᓂᕐᒧᑦ ᓯᕗᓕᖅᑎᐅᓂᕐᒧᑦ ᓯᓚᑦᑐᓴᕐᕕᔾᔪᐊᖓᓂᒃ ᐳᕆᓐᔅ ᐊᑦᕗᑦ ᐊᐃᓚᓐ (UPEI). 
 
“ᑖᓐᓇ ᐅᓪᓗᖅ ᐃᖅᑲᐅᒪᓇᓪᓚᕆᓐᓂᐊᖅᑐᖅ ᐃᓕᓐᓂᐊᖅᑐᓕᕆᓂᕐᒧᑦ ᓄᓇᕗᒻᒥ,” ᐅᖃᖅᓯᒪᔪᖅ ᒥᓂᔅᑕ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ ᓗᐃ ᑕᐹᕐᔪᒃ. “ᐃᓄᓐᓂᒃ ᐃᓕᓐᓂᐊᖅᑎᑦᓯᔨᖃᕐᓂᖅ ᓯᕗᓕᖅᑎᐅᓗᑎᒃ ᐱᒻᒪᕆᐅᕗᖅ 
ᑲᔪᓯᑦᓯᐊᕈᓐᓇᕐᓂᖏᓐᓄᑦ ᐊᑐᓕᖅᑎᑕᐅᓂᐊᕐᓂᖏᒃ ᓄᑖᒃ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ ᐊᒻᒪᓗ ᐃᓄᐃᑦ 
ᐅᖃᐅᓯᖓᑕ ᓴᐳᒻᒥᔭᐅᓂᖓᓄᑦ ᐱᖁᔭᖅ. ᒐᕙᒪᖏᔭᕗᑦ ᓯᕗᒧᒋᐊᕈᑎᖃᖅᑎᓪᓗᒋᑦ ᐱᓕᕆᐊᖃᕐᓂᕐᒧᑦ ᑐᕌᒐᖏᓐᓂᒃ 
ᑕᒪᑦᑕᓃᑦᑐᓂᒃ, ᐱᓕᕆᔪᐃᓐᓇᐅᒋᐊᖃᖅᑐᒍᑦ ᐊᑐᐃᓐᓇᐅᑎᑦᓯᓂᕐᒧᑦ ᓄᓇᕗᒻᒧᑦ ᑐᕌᖓᔪᓂᒃ ᐃᓕᓐᓂᐊᕈᑎᓂᒃ 
ᐱᕕᑦᓴᖃᖅᑎᑦᓯᒍᑎᓂᓪᓗ ᑕᒫᓂ ᓄᓇᕗᒻᒥ. ᐱᒃᑯᒋᕙᑦᓰᓪᓚᕆᑦᑕᒃᑲ ᑖᒃᑯᐊ ᐃᔾᔪᐊᕋᑦᓴᑦᓯᐊᑦ ᑲᔪᖏᕆᐊᕐᓇᖅᑐᑎᓗ 
ᐱᔭᕇᖅᑐᑦ.” 
 
ᖁᑦᑎᓂᖅᓴᒥᒃ ᐃᓕᓐᓂᐊᖅᑐᓕᕆᓂᕐᒧᑦ ᓯᕗᓕᖅᑎᐅᓂᕐᒧᑦ ᓯᕗᓪᓕᖅᐹᒥ ᓯᓚᑦᑐᓴᕐᕕᔾᔪᐊᒥ ᖁᕝᕙᓯᑦᑐᓂ 
ᐃᓕᓐᓂᐊᕈᑎᐅᔪᖅ ᐊᑐᐃᓐᓇᐅᑎᑕᐅᓯᒪᔪᖅ ᓄᓇᕗᒻᒥ. ᐃᓕᓐᓂᐊᕈᑎ ᐃᓕᓐᓂᐊᖅᑎᑦᓯᔨᓄᑦ ᓄᓇᕗᒻᒥᒃ 
ᓅᒋᐊᑐᓚᐅᙱᑦᑐᑦ ᐸᐃᑉᐹᑖᕋᓱᐊᖅᑐᑎᒃ, ᐃᓕᓐᓂᐊᖃᑦᑕᖅᑐᑎᒃ ᐃᓛᓐᓃᓐᓇᒃᑯᑦ ᐊᕐᕌᒍᓂᒃ ᐱᖓᓱᓂᒃ ᑲᑎᖃᑦᑕᖅᑐᑎᒃ 
ᐃᓕᓐᓂᐊᕆᐊᖅᑐᐸᑦᑐᑎᒃ ᐃᖃᓗᓐᓄᑦ ᑲᖏᖅᖠᓂᕐᒧᓪᓗ, ᐊᒻᒪᓗ ᖃᕆᓴᐅᔭᖅᑎᒍᑦ ᐅᖓᓯᑦᑐᒦᑦᑐᑎᒃ 
ᐃᓕᓐᓂᐊᖃᑦᑕᓚᐅᕐᒥᔪᑦ. 
 
ᐊᔾᔨᐅᙱᑦᑐᒧᑦ ᑐᕌᖓᑎᑕᐅᔪᖅ ᐃᓕᓐᓂᐊᕈᑎᑦ ᓇᓕᒧᒌᑦᑎᑦᓯᓯᒪᔪᖅ ᖃᓪᓗᓈᑎᑐᑦ ᐃᓄᐃᓪᓗ ᖃᐅᔨᒪᓂᖏᓐᓂᒃ 
ᐃᓕᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᓪᓗ ᓯᕗᓕᖅᑎᐅᓂᕐᒧᑦ. ᐋᖅᑭᑦᓱᖅᑕᐅᓯᒪᔪᖅ ᐊᐅᓚᑕᐅᓪᓗᓂᓗ 
ᐊᔾᔨᐅᙱᑦᑐᒃᑯᑦ ᑲᑐᔾᔨᖃᑎᒌᓐᓂᒃᑯᑦ UPEI-ᑯᓐᓄᑦ, ᓄᓇᕗᒻᒥ ᐃᓕᓐᓂᐊᕐᓂᓕᕆᔨᒃᑯᓐᓄᑦ, ᓄᓇᕗᒻᒥ ᓯᓚᑦᑐᓴᕐᕕᒃᑯᓐᓄᑦ 
ᐊᒻᒪᓗ ᓴᐃᓐᑦ ᕗᕌᓐᓯᔅ ᐃᒃᓵᕕᐃ ᓯᓚᑦᑐᓴᕐᕕᔾᔪᐊᖓᓄᑦ. ᐃᓕᓐᓂᐊᕈᑎ ᓴᖅᑭᖅᑕᐅᓯᒪᔪᖅ ᑐᙵᕕᖃᖅᑐᓂ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐃᓄᐃᓪᓗ ᐱᖅᑯᓯᖏᓐᓂᒃ, ᐃᑲᔪᖅᑎᖃᖅᑐᑎᒃ ᓄᓇᕗᒻᒥ ᐃᓐᓇᒻᒪᕆᖏᓐᓂᒃ ᐊᐅᓚᑕᐅᓯᒪᔪᖅ 
ᑕᒪᒃᑮᓐᓂᒃ ᐅᖃᐅᓰᓐᓂᒃ ᐊᑐᖅᑐᑎᒃ ᐃᓄᒃᑎᑐᑦ ᖃᓪᓗᓈᑎᑐᓪᓗ. 
 
“ᑕᒪᓐᓇ ᐱᔭᕇᖅᓯᑦᓯᐊᕈᑎᒻᒪᕆᐅᔪᖅ UPEI-ᑯᓐᓄᑦ ᐃᓕᓴᕕᑦᑎᓄᓪᓗ ᐃᓕᓐᓂᐊᖅᑐᓕᕆᓂᕐᒧᑦ, ᑲᑐᔾᔨᖃᑕᐅᓯᒪᓪᓗᑎᒃ 
ᓄᓇᕗᒻᒥᐅᑦ, ᐊᑐᐃᓐᓇᐅᒍᓐᓇᖁᓪᓗᒍ ᑖᓐᓇ ᑕᐸᐃᕐᓇᒻᒪᕆᑦᑐᑦ ᐃᓕᓐᓂᐊᕈᑎ,” ᐅᖃᖅᓯᒪᔪᖅ UPEI ᐊᖏᔪᖅᑳᖓ ᕙᐃᑦ 
ᒪᒃᓛᒃᓚᓐ. “ᐃᓕᓴᕆᔭᐅᒋᐊᖃᕐᓂᖅᐹᑦ 21 ᐱᔭᕇᖅᑐᑦ ᐃᓕᓴᐃᔨᖏᓐᓄᓪᓗ ᓯᕗᓪᓕᖅᐹᒥ ᓯᕗᒃᑲᑕᖅᓯᒪᔪᓄᑦ 
ᐃᓕᓐᓂᐊᕈᑎᒥᒃ ᑲᔪᓯᑦᓯᐊᖅᑎᑕᐅᓪᓗᓂᓗ.” 
 
ᖁᕕᐊᓲᑎᖃᖅᑎᓪᓗᒋᑦ, ᓄᓇᕗᒻᒥ ᓯᕗᓕᖅᑎ ᐄᕙ ᐋᕆᐊᒃ ᐊᒻᒪᓗ ᒥᓂᔅᑕ ᑕᐹᕐᔪᒃ ᑐᓂᓯᖅᑲᐅᔫᒃ ᐃᓕᓴᕆᔭᐅᔾᔪᑎᒥᒃ 
UPEI ᐱᔭᕇᕐᓂᕐᒧᑦ ᐸᐃᑉᐹᓂᒃ ᒪᕐᕉᓐᓄᑦ ᐅᐱᒋᔭᐅᑦᓯᐊᖅᑑᓐᓄᑦ ᐃᓐᓇᒻᒪᕇᓐᓄᑦ, ᒥᐅᕆᐋᓄ ᐊᐅᐱᓛᕐᔪᒃ ᐊᒻᒪᓗ ᒦᑲ 
ᐊᕐᓇᒃᑲᖅ. ᒥᐅᕆᐋᓄ ᐊᐅᐱᓛᕐᔪᒃ ᐃᓱᒪᓕᐅᖅᑎᒻᒪᕆᒃ, ᓴᓇᙳᐊᖅᑎ, ᕿᓚᐅᔾᔭᖅᑎ, ᐃᙱᒐᓕᐅᖅᑎ, 
ᐃᓕᖅᑯᓯᓕᕆᓂᕐᒧᑦ ᐱᓕᕆᔨ ᐊᔪᐅᖅᑐᐃᔨᐅᓪᓗᓂᓗ ᑲᖏᖅᖠᓂᕐᒥᐅᑕᖅ. ᒦᑲ ᐊᕐᓇᒃᑲᖅ ᐅᐱᒋᔭᐅᑦᓯᐊᖅᑐᓂ ᐃᓐᓇᕐᓄᑦ 
ᐃᓕᓴᐃᔨ, ᐊᐅᓚᑦᓯᔨ ᐅᑉᐱᕐᓂᒃᑯᑦ ᒪᒥᓴᐃᖃᑦᑕᓂᕐᒧᑦ ᐅᖃᐅᔾᔨᒋᐊᖅᑎᐅᓪᓗᓂᓗ ᐃᓄᒃᑎᑐᑦ ᐅᖃᐅᓯᓕᕆᓂᕐᒧᑦ 
ᐸᖕᓂᖅᑑᕐᒥᐅᑕᖅ. 
 
UPEI ᖁᑦᑎᓐᓂᖅᓴᖅ ᐃᓕᓐᓂᐊᖅᑐᓕᕆᓂᕐᒧᑦ ᐸᐃᑉᐹᖅᑖᕈᑎ ᓯᕗᓕᖅᑎᐅᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᑦ 
ᐊᑐᐃᓐᓇᐅᒃᑲᓐᓂᓛᖅᑐᖅ 2010-ᒥ. 

